
ЎЗБЕКИСТОН ШАРОИТИДА ҚУРУҚЛИК МОЛЛЮСКАЛАРИНИНГ ТАРҚАЛИШИ ВА АҲАМИЯТИНИ ЎРГАНИШГА ДОИР
Маълумки, Ўрта Осиёнинг малакофаунаси жуда хилма-хил бўлиб, бу жанубий ҳудудларнинг табиий экологик муҳитига узвий боғлиқдир. Ҳозирги вақтда мазкур ҳудудда тахминан 200 дан ошиқ қуруқлик моллюскалари систематик жойлашиши жиҳатдан етарли даражада ўрганилган бўлса-да, аммо уларнинг биоэкологияси, тарқалиши ва қишлоқ хўжалигидаги аҳамияти нисбатан кам тадқиқ этилган. Шу боис моллюскаларнинг аҳамияти, биоэкологияси ва тарқалишини ўрганиш муҳим илмий-амалий аҳамият касб этади [1, 8-б; 4, 3-б; 7, 140-б].
Моллюскаларнинг алоҳида тип сифатида ўрганила бошланганлигига бир ярим асрдан кўпроқ вақт бўлди. Аслида моллюскаларга бўлган қизиқиш қадим замонлардан бошланган бўлиб, қадимий қўлёзмаларда келтирилишича, Х асрдаёқ садаф тақинчоқлар кенг тарқалган. Лекин моллюскаларнинг илмий жиҳатдан тадқиқ қилиниши эса XVIII асрнинг иккинчи ярмига тўғри келади. [1, 11-б; 2, 57-б; 6, 8-б].
Адабиётларда қайд қилинишича, Ўрта Осиёни табиий географик жиҳатдан батафсил ўрганиш мақсадида XIX асрнинг иккинчи ярмида П.П.Семёнов-Тянь-Шаньский (1856-1857), Н.А.Северцов (1857-1858), А.П.Федченколар (1868-1871) томонидан қатор йирик илмий экспедициялар ташкил этилган. Шунга боғлиқ ҳолда йиғилган моллюскалар коллекцияси Э.Мартенс (1874), Ансе (1884), Моллендроф (1889) томонидан ўрганилган [4, 20-25-б]. Малакофаунани ўрганишга доир тадқиқотлар кўп бўлиб, улар қаторига Зимрот (1851-1917), В.А.Линлгольм (1922-1928), И.М.Лихарев (1917-2003), П.В.Матёкин (1960), Я.И.Старобогатов (1996), А.А.Шилейко (1978-1986), С.С.Крамаренко, В.Н.Попов (1993), С.В.Леонов (1997), И.М.Хохуткин (1990) ва бошқа олимларнинг ишларини алоҳида қайд қилиш мумкин [4, 20-65-б; 5, 17-23-б].
Ўзбекистон малакофаунасини ўрганиш XX асрнинг 60 йилларида фрагментал тарзда бошланган бўлиб, бу борада З.Обухова, Қ.Самадов ва бошқаларнинг тадқиқотлари алоҳида ўрин тутади. 90-йилларга келиб эса моллюскаларнинг нафақат фаунистик, балки экологик, таксаномик, географик ва бошқа жиҳатлари ҳам кенг тадқиқ қилина бошланди ва бунга мисол қилиб А.Пазилов (1992), Б.Давронов (1999), Х.Боймуродов (2004) ҳамда бошқа тадқиқотчиларнинг илмий ишларини эътироф этиш мумкин [2, 57-б; 4, 5-б]. Хусусан, А.Пазилов Ўзбекистон ва унга туташ худудлардаги қуруқлик моллюскаларини тадқиқ қилиб, 11 тур, 2 та уруғ фанда янгилик сифатида, моллюскаларнинг 22 тури эса Ўзбекистон худудида илк бор қайд қилинди [4, 170-176-б].
Моллюскаларнинг умумий турлар сони адабиётларда келтирилган маълумотларга кўра 100 мингдан 200 мингтагача бўлиб [8, 6-б], улар ҳайвонот оламида турлар сонининг кўплиги жиҳатдан буғимоёқлилар типидан кейинги ўринда туради [4, 3-б].  Улар табиатнинг турли муҳитларида, яъни сувда, денгизда, тупроқда, ер-ҳаво муҳитида ва бошқаларда учрайди. Шу билан бирга уларнинг айрим турлари ҳайвонлар организмида яшайдиган вақтинчалик ёки доимий паразитлар ҳам бўлиб ҳисобланади.

Яна шуни ҳам айтиш жоизки, моллюскалар турларининг 80% қориноёқлилар синфига, 19% эса икки паллалилар синфига мансуб бўлиб, улар ер шарининг қуруқлик, денгиз, океан, сув омборлари, тоғ ва бошқа қисмларида кенг тарқалган.
Моллюскаларнинг ўлчамлари ҳақида шуни айтиш мумкинки, икки паллалилар синфига мансуб моллюскаларнинг энг кичик вакилларидан - Condylonucula maya нинг узунлиги ўртача 0,5 мм ни ташкил қилса, бошоёқли моллюскалар синфининг энг йирик вакилларидан - Mesonychoteuthis нинг массаси 495 кг га етади. Уларнинг турлари нафақат ўлчами ва массасига, балки танасининг анатомо-морфологик тузилиши ва функционал хусусиятларига кўра ҳам бир-биридан фарқ қилади. Бошоёқли моллюскалардан кальмар, каракатица ва осминоглар нерв системасининг ривожланиши жиҳатдан умуртқасизлар ичида биринчи ўринни эгаллайди [8, 6-б].
Моллюскаларнинг биологик аҳамияти шундан иборатки, улар табиатда озиқ занжирининг бир звеноси бўлиб ҳисобланади ҳамда тупроқ ҳосил бўлишида қатнашади, табиатдаги моддалар алмашинуви жараёнларида иштирок этади. Органик олам эволюциясининг муҳим манбаларидан бири бўлиб хизмат қилади. Кўпчилик халқлар томонидан уларнинг сувда яшайдиган айрим вакиллари озиқ-овқат сифатида истеъмол қилинади. 
Шу билан бир қаторда моллюскалар қуруқлик биоценозини шакллантириш ҳамда сувни фильтрлаш каби қатор вазифаларни ҳам бажаради.
Моллюскалар табиат ва инсон ҳаёти учун юқорида қайд қилинган фойдали жиҳатлари билан бир қаторда уларнинг айримлари зарарли хусусиятларни ҳам намоён этади. Чунончи, чорва молларида гельминт касаллигини келтириб чиқаришда тегишли паразитларга оралиқ хўжайин бўлиб хизмат қилади, баъзи моллюскалар кўпчилик қишлоқ хўжалик экинларига зарар келтиради [3, 113-б; 4, 3-4-б].
Юқорида келтирилган маълумотлардан кўриниб турибдики, моллюскалар ҳайвонот оламининг муҳим таркибий ва ажралмас қисмларидан бири бўлиб, улар табиатда алоҳида ўрин эгаллайди.
Адабиётларда келтирилган маълумотларни ўрганиш ва уларни таҳлил қилиш асосида шундай хулосаларни қайд қилиш мумкин, яъни айрим моллюскалар табиат ва инсонлар ҳаёти учун катта аҳамият касб этса, баъзилари ўсимлик ва ҳайвонларга таъсир этиб, зарарли оқибатларни келиб чиқишига ҳам сабаб бўлади. 

